
    KUALA LUMPUR, 28 Ogos (Bernama) -- Malaysia amat positif dan optimistik
terhadap program-program Pandang Ke Timur dan tidak berhasrat untuk
menghentikannya, kata Datuk Seri Dr Mahathir Mohamad.
    Bagaimanapun, kata Perdana Menteri, pendekatan dalam pelaksanaan Dasar
Pandang Ke Timur perlu dikaji semula dan sebarang kecacatan dikenal pasti
dan diatasi.
    "Timur masih menawarkan kepada kita sistem nilai yang terbaik bagi
membantu kita untuk maju dan membangun. Akhirnya, dengan menggunakan budaya
Timur, kita akan mampu mencapai status negara maju," katanya pada jamuan
malam menyambut ulang tahun ke-20 Dasar Pandang Ke Timur di sebuah hotel di
sini malam ini.
    Dr Mahathir berkata Dasar Pandang Ke Timur telah membawa hasil seperti
yang diharapkan dan mempercepatkan pembangunan Malaysia, dengan menyediakan
pekerja yang sesuai bagi meningkatkan pelaburan asing, untuk pemindahan
teknologi dan latihan dalaman.
    "Hasil daripada Dasar Pandang Ke Timur telah membuktikan strategi kita
betul. Secara amnya, pekerja dan eksekutif kita yang terlatih dan paling
produktif terdiri daripada mereka yang dilatih menerusi Dasar Pandang Ke
Timur," katanya.
    Dr Mahathir berkata melihat ke Timur bukan sekadar meniru apa saja yang
dilakukan di negara-negara Timur tetapi juga bagi mengambil iktibar
daripada sebarang kesilapan yang berlaku agar Malaysia dapat mengelaknya.
    "Memandang ke Timur bukan semata-mata untuk belajar bagaimana
negara-negara Timur menguruskan masyarakat dan ekonomi mereka, tetapi juga
belajar tentang bagaimana mereka tersalah urus ekonomi dan gagal. Dengan
itu, kita akan tahu apa yang seharusnya kita tidak lakukan," katanya.
    Malaysia, katanya, masih memandang Timur ke Jepun dan Korea untuk
melihat sama ada menggugurkan nilai dan sistem yang telah membantu mereka
mencapai pertumbuhan besar sebelum ini dan menyerap kaedah-kaedah baru yang
kebanyakannya asing kepada budaya mereka, akan membawa hasil yang baik atau
sebaliknya.
    "Kita yakin bahawa kebanyakan daripada etika kerja dan cara pengurusan
Timur masih relevan," katanya.
    Dr Mahathir berkata Malaysia berpendapat budaya kerja Barat tidak akan
berjaya di negara ini khususnya dalam usahanya menjadi sebuah negara maju
menjelang 2020.
    Budaya Barat, katanya, bersifat bermusuhan dan didasarkan kepada "yang
menang dapat semua", dan kadangkalanya, tidak membawa hasil yang
diharapkan, sebaliknya menyebabkan majikan dan pekerja rugi, begitu juga
kepada ekonomi dan negara.
    Perdana Menteri berkata rakyat Malaysia yang dilatih menerusi Dasar
Pandang Ke Timur telah menyerap etika kerja yang membolehkan mereka mudah
mendapat pekerjaan dan menjadi produktif.
    Bukan saja dedikasi dan produktiviti mereka lebih tinggi daripada
biasa, mereka juga mampu menyesuaikan diri dengan disiplin tempat kerja,
katanya.
    "Mereka tidak mudah terpesong daripada pelajaran atau latihan
disebabkan gangguan seperti politik dan kegiatan anti-sosial.
    "Mereka nampaknya lebih mampu memberi tumpuan terhadap pelajaran,
latihan dan kerja mereka dan untuk mendapatkan kemahiran yang diperlukan.
Sebenarnya, mereka tidak banyak menimbulkan masalah kepada kerajaan dan



negara," kata Dr Mahathir.
    Perdana Menteri berkata satu-satunya perkara yang mengecewakan ialah
Malaysia tidak dapat memperolehi sebanyak mungkin tempat di universiti dan
institusi latihan dan tempat kerja untuk latihan amali seperti yang
diharapkan menerusi Dasar Pandang Ke Timur.
    "Kita faham tentang had berhubung tempat dan dasar-dasar tetapi kita
juga dapati kos menghantar pelajar ke Jepun dan Korea serta yuran di
universiti agak tinggi.
    "Jika kerajaan dapat membantu, kita sedia mendapatkan lebih banyak
tempat latihan dan pengajian di Jepun dan Korea," katanya.
    Pada masa ini, terdapat 2,000 pelajar dan pelatih dari Malaysia di
Jepun dan 85 orang di Korea Selatan.
    Dr Mahathir berkata walaupun jumlah pelajar yang pergi ke Jepun dan
Korea Selatan adalah kecil dibandingkan dengan bilangan mereka yang ke
Barat, termasuk Australia dan New Zealand, mereka telah menyumbang kepada
etika dan budaya kerja Malaysia dan kepada kejayaan Malaysia dalam bidang
industri.
    Perdana Menteri melahirkan penghargaan Malaysia kepada kerajaan Jepun
dan Korea dan sektor swasta kedua-dua negara itu kerana sokongan dan
kerjasama mereka kepada Dasar Pandang Ke TImur.
    "Dasar Pandang Ke Timur telah menjadi pertalian penting dalam hubungan
antara negara-negara kita, dan saya harap ia akan meningkatkan lagi
komitmen semua yang terlibat," katanya.

